
వ. ఇట్లు పడిన యప్పుడమి తెఱగంటి కొమరు నత్యనుపమమోహనాకారు నిరీక్షించి భయవిస్మయహర్షాదులు ముప్పిరిగొనుచిత్తంబున  డాయంజని యొంటిపాటగుట వివిధోపచారంబుల సేదఁ దీర్చి, నీ వెవ్వండ? :విట్లిందుఁ బడుటకు నిమిత్తంబేమి యనిన నా సువర్ణకు నతం డిట్లనియె. 291



మ. హిమవత్పర్వతమందు మందుఁడను మౌనీంద్రుం డొకండుండు సం

యమిచంద్రుండు తపఃప్రభావుఁ డల సన్న్యాసిన్ వెసన్ మోసపు

చ్చి మహాభ్రస్థలి వాయువేగమున వేంచేయన్ సమర్థంబులై

యమరం బావలు, వానిఁ బూని చనుచో నాకాశమార్గంబునన్. 292



ఉ. మున్నలవాటులేమిఁ బదముక్తములై పడె నిందుఁబావ, లే

ను న్నిలుపోపలేక దివినుండిట వ్రాలితి నట్టి పావలెం

దున్నవొ చూపుమంచనిన నుగ్మలి యందొకచోటఁ గాంచె మేల్

సొన్నపుసన్నపుంబనుల సొంపుఘటింపఁగఁజాలు పాదుకల్. 293



వ. వాని గ్రహించి యచ్చంచలాక్షి యాహారాదివిధుల సంతుష్టుం జేసి యా బ్రాహ్మణకుమారు నెత్తుకొని తత్పాదుకాసామర్థ్యంబున నిలయనికటనిజపతికేళికారామంబు చేరి తదనంతరంబ. 294



ఆ. తగిన ప్రహరిగోడ దక్షిణోత్తరముల

నలరు వెడఁదకూట మందమొందు

మందిరంబుగాంచి యందొక్కయఱఁ దన

పడకటిల్లు చేసెఁ బద్మనయన. 295



ఉ. అందొకయింతసేపు వసుధామరపుత్రునితోడ వేడుకన్

గెందలిరాకువిల్తురణకేళిని దేలి యజస్రమిట్లు పొ

ల్పొందిన యిప్పురంబున శుభోన్నతిచే వసియించినన్ రతిన్

జెంది సుఖింపు నీ వితరచింతలు మానుము భూసురాగ్రణీ! 296

		 ఈ పేజీలో చివరి మార్పు 13 జూన్ 2020న 01:01కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

